
D'eascair an polasaí thíos ón bplé a rinne an Fochoiste agus tá sé ar chuid de chur chuige éiceolaíochta níos leithne i leith na sláinte ar an gcampas, An Ollscoil Cothaithe Sláinte.
I. AIDHMEANNA AGUS CUSPÓIRÍ PHOLASAÍ ALCÓIL NA hOLLSCOILE Is iad seo a leanas aidhmeanna Pholasaí Alcóil na hOllscoile:
1) A chinntiú go gcuireann an saol sóisialta agus an saol acadúil ar an gcampas le sláinte agus
folláine na mac léinn.
2) A chinntiú go bhfuil timpeallacht na hOllscoile sábháilte agus go gcomhlíontar na rialacháin sláinte agus sábháilteachta.
3) An Ollscoil a chur chun cinn mar thimpeallacht thacúil a chuireann ar chumas na mac léinn roghanna sláintiúla a dhéanamh chun sláinte agus folláine a chur chun cinn.
4) Seirbhísí tacúla a sholáthar dóibh siúd a bhféadfadh cúnamh a bheith ag teastáil uathu le linn dóibh a bheith ag freastal ar an Ollscoil.
5) Cur le forbairt leanúnach na hOllscoile mar Ollscoil Cothaithe Sláinte.

I measc na sainchuspóirí tá:
1) Gnéithe dearfacha de shláinte agus folláine mac léinn a chur chun cinn.
2) Freagracht phearsanta agus oibleagáid shóisialta maidir le pobal na hOllscoile a chur chun cinn.
3) Timpeallacht champais arb é an t-ólachán ísealriosca an “norm sóisialta” inti a chothú.
4) Ólachán ísealriosca a chur chun cinn agus cur i gcoinne ólachán ardriosca (Aguisín A).
5) Atmaisféar saor ó bhrú ólacháin a chruthú dóibh siúd nach mian leo deoch mheisciúil a bheith acu.
6) Eolas agus oideachas maidir le deochanna meisciúla a thabhairt do na mic léinn uile.
7) Roghanna eile seachas deochanna meisciúla a chur chun cinn, agus ar an tslí sin, rogha a thabhairt agus clár cothrom sóisialta a chruthú.
8) Idirghabhálacha gairide a chruthú chun ólachán ardriosca a laghdú.
9) Timpeallacht chomhbhách a chruthú le tacú leo siúd a bhfuil deacrachtaí a bhaineann le halcól acu.
10) Tacaíocht rúnda agus éifeachtach a sholáthar dóibh siúd a dteastaíonn cúnamh uathu de bharr fadhbanna ólacháin.
11) Líon na bhfadhbanna a bhíonn ag mic léinn Ollscoile de bharr alcóil a laghdú.


II. ATHBHREITHNIÚ AGUS MEASTÓIREACHT

Ní mór meastóireacht a dhéanamh ar na haidhmeanna atá luaite gach bliain, agus athbhreithniú cuimsitheach a dhéanamh ar an bpolasaí, suirbhé ar iompar agus ar dhearcthaí i leith an ólacháin san áireamh, gach ceithre bliana lena chinntiú go mbeidh an polasaí in oiriúint don saol mar atá.

III. BEARTA POLASAÍ


Mar chuid de chur chuige comhtháite, déanfaidh na bearta polasaí na daoine a bhíonn ag ól a spreagadh le bheith ciallmhar leis an ól ar thaobh amháin, agus dá réir sin laghdóidh sin an t-éileamh ar alcól, agus ar thaobh an tsoláthair cuirfidh sé cosc ar lucht leasa tráchtála a bheith ag dul thar fóir leis an mbealach a ndéanann siad bolscaireacht ar alcól.

A. Cur leis an bhFeasacht agus leis an Oideachas
Beifear ag súil go mbeidh mic léinn agus an fhoireann freagrach as a gcuid gníomhartha i gcónaí agus go mbeidh meas acu ar chearta phobal an champais ar fad.

· 	Cuirfidh pobal na hOllscoile iompar ‘ólacháin ísealriosca’ chun cinn agus cuirfidh sé leis an bhfeasacht maidir leis an dochar nó an tionchar diúltach a d’fhéadfadh a bheith ag an iomarca alcóil ar dhaoine.
· Úsáidfear ‘Seisiúin Eolais do Mhic Léinn” le cur leis an bhfeasacht maidir leis na cláir agus na seirbhísí atá ar fáil do gach mac léinn agus leis an teachtaireacht faoi ólachán ísealriosca a chur chun cinn.
· Déanfar iarracht deiseanna a aimsiú chun na mic léinn a mhealladh le bheith páirteach i bhforbairt, i gcur chun cinn agus i seachadadh clár oideachais faoi ólachán agus na fadhbanna a bhaineann leis.


B. Bealaí Eile agus Rogha a Mholadh	
· Leanfaidh an Ollscoil uirthi ag tacú le cothabháil agus le forbairt áiteanna tarraingteacha saor ó alcól ar an gcampas.
· Faoin Dlí Ceadúnaithe Clubanna, ní bhíonn cead ag mic léinn faoi 18 mbliana d’aois a bheith i gClub Chomhaltas na Mac Léinn san oíche. Tá srian ar an líon daoine a bhíonn sa Chlub chomh maith. Déanfaidh an Ollscoil iarracht áiseanna Tábhairne a chur ar fáil go rialta ar an gcampas chun go bhféadfar freastal ar an gcampas ar an líon suntasach mac léinn a bhfuil bac orthu ar chúis amháin nó ar chúis eile dul isteach i gClub Chomhaltas na Mac Léinn, seachas iad a bheith in áiteanna nach bhfuil thar mholadh beirte sa chathair, mar a bhíonn faoi láthair.
· Déanfaidh Comhaltas na Mac Léinn cláir gan alcól a fhorbairt agus a chur chun cinn ina mbeidh imeachtaí cultúir, sóisialta agus siamsaíochta á gcur ar fáil do mhic léinn.


C. Seirbhísí Tacaíochta a Sholáthar ar an gCampas	
· Leanfaidh seirbhísí tacaíochta do mhic léinn orthu ag forbairt bealaí le cur leis an bhfeasacht maidir le hólachán ardriosca i measc na mac léinn atá ag baint leas as seirbhísí na hOllscoile.
· Spreagfar daoine a bhfuil imní orthu faoin méid alcóil atá á ól acu féin nó ag duine eile le cúnamh faoi rún a fháil ar an gcampas nó taobh amuigh den champas.
· Cuideoidh an Ollscoil le daoine aonair nó le grúpaí ar mian leo grúpaí féinchabhrach a bhunú ar an gcampas.

D. Smacht a Choinneáil ar Mhargaíocht, Sladmhargaí agus Urraíocht

Dearbhaíonn an ollscoil an cúram atá uirthi timpeallacht thacúil a chur ar fáil do phobal na hOllscoile, trí shraith shoiléir treoirlínte d’fheachtais bholscaireachta agus d’urraíocht alcóil a leagan amach. Áirítear leis sin an méid seo a leanas:

1. Urraíocht
· Cuirfidh an Ollscoil roimpi ar bhonn tosaíochta cuidiú le heagraíochtaí mac léinn urraíocht a aimsiú ó fhoinsí eile seachas comhlachtaí óil.
· Ceadaítear urraíocht ó thionscal na dí a dhéanamh ar imeachtaí Ollscoile ar an gcoinníoll gur i bhfoirm airgid a dhéantar an urraíocht, rud a thabharfadh cead do na grúpaí, na clubanna agus na cumainn a chinneadh cad iad a riachtanais féin.
· Tá cosc ar na comhlachtaí óil ionadaithe a earcú ar an gcampas.
· Níl urraíocht alcóil ag luí le héiteas an spóirt agus na lúthchleasaíochta. Rachaidh clubanna spóirt ar thóir foinsí urraíochta nach mbeidh baint acu le halcól.

2. Sladmhargaí Alcóil
· Tá cosc ar shladmhargaí alcóil a spreagann daoine le bheith ag ól go tapa nó an iomarca a ól.
· Ní thabharfar alcól ar an mórchóir – ceaigeanna, cásanna beorach etc – amach mar chúiteamh, mar dhuais ná mar luach saothair saor in aisce do dhaoine aonair ná do ghrúpaí.
· Molfaidh an Ollscoil do sholáthraithe ó thionscal na dí nach bhfuil ar an gcampas (ionadaithe beáranna, clubanna agus dí) gan sladmhargaí alcóil a eagrú a spreagfadh mic léinn le dul i mbun ólachán ardriosca.
· Ní thugtar cead do ghníomhaireachtaí lasmuigh den Ollscoil fógraíocht ná bolscaireacht a dhéanamh ar an gcampas gan cead a bheith faighte acu ón Ollscoil, agus ansin féin is i gcomhréir leis na téarmaí a shonraíonn an Ollscoil ó am go ham a dhéantar é. (Tá áis bholscaireachta agus fógraíochta ar fáil do ghníomhaireachtaí seachtracha ar láithreán gréasáin SIN faoi láthair i gcomhréir leis na caighdeáin a shonraítear anseo.)

3. Cód Fógraíochta
· Ní bheidh i gceist le fógraíocht alcóil ar an gcampas ach an branda a lua, i.e. “Urraithe ag Heineken” etc.
· Ní úsáidfear alcól i bhfógraíocht mar bhealach le daoine a mhealladh le freastal ar ócáidí sóisialta agus siamsaíochta.
· Ní spreagfaidh póstaeir fógraíochta daoine le dul thar fóir leis an ólachán ná le dul i mbun ólachán ardriosca ná ní chuirfear béim iontu ar an méid a óltar ná ar a mhinice a bhíonn daoine ag ól.

E. Srian a chur leis an Dochar a dhéantar san áit a mbíonn ólachán
1) Cuirfear oiliúint i nDáileadh Freagrach Alcóil ar fáil dóibh sin ar fad a bhíonn ag dáileadh alcóil i gClub Chomhaltas na Mac Léinn.
2) Ní féidir alcól a dhíol le daoine atá ar meisce; is cion coiriúil é.
3) Cuirfidh Club Chomhaltas na Mac Léinn cleachtais chun cinn chun nach mbeidh meisce i gceist ar nós bia agus deochanna saora gan alcól a chur ar fáil.

4) Ní alcól a dhíol an phríomhaidhm atá ag Club Chomhaltas na Mac Léinn, ach freastal ar riachtanais shóisialta agus áineasa bhaill an Chlub, mic léinn na hOllscoile sa chás seo. Chuige sin, beidh an-bhéim ar ghnéithe sóisialta an Chlub agus ar shiamsaíocht bheo nó gníomhaíochtaí eile a chur ar fáil, mar shampla.
5) Tá cosc ar shladmhargaí díolacháin ardriosca, leithéidí ‘bí ag ól go dtitfidh tú as do sheasamh’, camchuairteanna ar thithe leanna agus comórtais ólacháin.
6) Is i limistéir ainmnithe ar an gcampas, an beár, an ‘gairdín beorach’ in aice an bheáir, agus ag imeachtaí cláraithe de chuid na hOllscoile, agus iontu sin amháin a ólfar alcól. Tá cosc ar alcól a ól in áiteanna eile seachas sna háiteanna atá luaite.
7) Níor cheart ach alcól a dháiltear ag imeacht cláraithe de chuid na hOllscoile a ól ag an imeacht sin.
8) Beidh deochanna gan alcól agus bia le fáil ag ócáidí agus ag imeachtaí sóisialta.
9) Ní chuirfear brú, fiú faoi cheilt, ar aon duine alcól a ól nó mí-úsáid a bhaint as alcól.
10) Leanfar den chomhoibriú leis na Gardaí, lena n-áirítear patróil rialta ar an gcampas agus ar na ceantair ina bhfuil lóistín na mac léinn.


Déileálfar le sáruithe ar an bpolasaí trí Chód Araíonachta na hOllscoile
